
Nafarroako zereal kanpainaren etekina iazkoaren antzekoa eta batez besteko historikoa baino handiagoa da 
Datu hori Erriberriko jardunaldi batean jakinarazi dute. 2006ko prezioekin alderatuta, ongarrien kostua 2,5 aldiz handitu dela ere esan dute.
Asteartea, 2008ko abuztuaren 5a.  Nafarroan amaitu berri den zereal kanpainaren etekinek, batez besteko historikoarekin alderatuta, gehikuntza izan dute: gari bigunak % 2koa eta garagarrak % 5ekoa. Halaxe adierazi du Nekazaritza Kudeatzeko Institutu Teknikoak (ITGA) landutako txosten batek. Bertan, bi zereal espezieen etekinak iaz Foru Komunitatean lortutakoen antzekoak izan direla zehazten da. Datu hauek EVENAk Erriberrin garatutako jardunaldi batean jakinarazi dira. Jardunaldia Jesus Maria Echeverria Azcona Landa Garapeneko Zuzendari Nagusiak inauguratu zuen, eta besteak beste, zerealen sektorearen etorkizunaz, ekoizpen kostuen igoeraz eta udazkeneko ereintzarako nobedade garrantzitsuenei buruz hitz egin dute. 

Javier Sanz Villar ITGAko zuzendari kudeatzaileak ere jardunaldi honetan parte hartu du, eta amaitu berri den zereal kanpaina ohiz kanpoko klimatologiak markatu duela esan du. Klimatologia horren bereizgarriak honako hauek izan dira: lehenik eta behin, gogoratu behar da ereintza osteko denboraldian lehorte luzea egon zela eta horrek laborantzari zailtasun handiak eragin zizkiola. Udaberria, aldiz, oso euritsua izan zen, eta hasieran uztarako aldeko faktore zenak belar txarrak sortzea ekarri zuen. Horren ondorioz, lursail askotan uzta jasotzea zaildu zen. Horrez gain, “oineko gaitza” eta “septoria” gaitzak egon ziren, eta galburuei ere kalte eragin zien; eta ondorioz, etekinetan galera garrantzitsuak gertatu ziren. 
Lepoko eta sustraietako gaixotasunek ere (fusarium, orban obala, rhizoctonia eta oin beltza) galerak eragin dituzten uztan. Sarriak izan dira, batik bat gari ostean ereindako garian. Horrek guztiak galera garrantzitsuak eragin ditu, nola uztan, hala ale iharretan. Aldiz, oloaren edo labore alternatiboen (ekilorea, koltza edo lekaduna) ostean ereindako gariak askoz gutxiago jasan ditu gaixotasun horiek.
Bestalde, hostoetako gaixotasunek, eta batik bat, “septoriak” gehiago izan ziren iazko kanpainan, udaberriko euriteengatik. “Septoriak” eta “fusariumak”, hain zuzen, galburuak kutsatu zituzten, eta kasu batzuetan, uztaren % 10 galdu arazi zuten. Kalte gehien gariak jasan zituen, lehorreko lurretan eta sail ureztatuetan. Fungizidei esker, galeren parte bat berreskuratu ahal izan zen.
ITGAren txostenaren arabera, kanpaina honetan hazien ekoizpenerako jasotako aleak “septoriaz” eta “fusariumaz” ohi baino gehiago kutsatuta egon daitezke. Hori dela eta, kalte eragindako sailen ernetzea eta indarra zaintzea eta baimendutako fungizidekin desinfektatzea gomendatzen da.
Zerealen azalerak handitu egin dira Nafarroan
2007/2008 kanpainan aurrekoan baino 10.500 zereal hektarea gehiago landu ziren. Azalera gehien handitu duena gari biguna izan da (% 25 arte), nola lehorreko lurretan, hala ureztatutako sailetan. Gari gogorraren azalera, berriz, % 7 arte areagotu da. Garagarrak, ordea, atzera egite arina izan du; aurreko urtearekin alderatuta, % 5 gutxiago landu da. Oloak, berriz, azken urteotan izan duen hazkundeari jarraitu dio. Azkeneko kanpainan % 11 gehiago landu da. Nekazariarentzat oloa gariaren eta garagarraren alternatiba bakarra da. Zerealaren labore alternatibo guztiak azalera galtzen ari dira, bai lekadunak, bai olio aleak.
Gehien erein diren aldaerei dagokienez, ITGAk garian aldaketak eman direla esan du. Ereiten den ia mota bakarrak “Berdun” izaten jarraitzen du, izan ere, Nafarroako lehorreko lurren % 90etan landu da. Ureztatutako sailetan, aldiz, mota gehiago landu dira. Garagarraren kasuan, “Hispanic” izan da oraingoan ere gehien erein dena; “Pewter” eta “Opal”ekin alderatuta, ordea, beherakada izan du, bi horiek kanpaina honetan azalera handiagoetan erein direlako. “Pewter” gehiago landatzen da Erdialdean, maltarako joera duelako. “Opal”, berriz, gehiago ereiten da lehorreko lur freskoetan, emankorragoak direlako.
Ekoizpen eta kalitate emaitzak
Aurrez aipatu bezala, azkeneko zereal kanpainan, gari bigunaren eta garagarraren etekinak hazi egin dira, batez besteko historikoarekin alderatuta. Oloak izan dira kanpaina honetako zereal emankorrenak, nahiz eta lursail askotan lurrean ezarritakoek uzta bilketa oztopatu duten.
Nafarroako eskualdeei dagokienez, Foru Komunitateko Hegoaldean (Goi Erribera eta Erribera Behea) uztak huts egin duela nabarmendu behar da. Azaleraren parte handi bat ez zen jaso ere, zegoen egoeran egonda ez zuelako merezi. Lizarrerrian, zikloaren hasieran, lehorte arazoak handiak izan ziren, eta gari bigunaren ekoizpena aurreko urtean baino txikiagoa izan zen.
Oro har, eta zerealei eskainitako azaleraren % 5eko gehikuntzari esker, kanpaina honetako neguko zerealen uzta (garia, garagarra, oloa) 700.000 tona baino handiagoa izan daiteke. 2006an baino % 5 gutxiago eta 2007an baino % 5/10 gutxiago izango litzateke.
Bestalde, kalitatearen emaitzak aldakorrak izan dira, eskualdeen arabera, eta baita eskualde bereko lursailen arabera ere. Laburbilduz, kalitateari dagokionez, garagarrek batez besteko pisu espezifikoa hobetu dute; iazko pisua hobetu arren, ez dira aurreko urteetako batez bestekoetara iritsi. Gehien nabarmendu diren moten artean “Opal” eta “Pewter” daude. 65 kg/hl-tik gorako balioak izan dituzte. Hori parametro honetako bi motetan eman den jarrera onari esker gertatu da, alegia, laborantza lehorreko lur freskoetan kontzentratu delako. Horrez gain, aipatu behar da, neurriak handiak izan direla eta proteinak, berriz, baxuak. Horrek mota egokiagoak erabiltzea dakar. “Pewter”, esaterako, egokiagoa da maltategietan saltzeko. 
Bestalde, ale betetzea akastuna izan da, eta horrek kalitateari eta etekinari eragin dio. Pisu espezifikoak, hain zuzen, iaz baino txikiagoak izan ziren, eta “Berdun” garian, oro har, baxuak. Gariaren irin-ogi kalitateari dagokionez, oraindik informazio gutxi dago, uzta ohi baino beranduago bildu delako. Lehenengo analisien arabera, “Berdun” gariak proteina maila ertainak izan ditu, onargarriak eta nabarmenki handiak diren zabalkortasun balioekin. Joera hori baieztatuz gero, beren kalitateagatik, industriarako irin gari interesgarriak lortu direla ziurta daiteke.
Erriberriko jardunaldian garatutako beste gai batzuk
Erriberriko jardunaldian garatutako beste gai batzuk honako hauek izan ziren: NPBen azterketa, bioerregaiak, ekoizpen kostuen igoera eta datorren udazkeneko ereintzarako gomendioak. 
Lehenik eta behin, kanpaina berri honetan, zerealen sektoreak hainbat ziurgabetasunei aurre egin beharko diela agertu dute: batzuk NPBen azterketatik sortutakoak, eta beste batzuk, berriz, merkatuko prezioen eboluzioagatik; izan ere, zerealen, olio aleen eta proteina aleen prezioek hegazkortasun handia izan dute azken hilabeteetan.
Bestalde, nekazariak gasolioaren eta batik bat ongarrien prezioen igoera pairatzen ari dira. Ongarrien prezioa 2006an baino 2,5 aldiz handiagoa da. Jardunaldian adierazitakoaren arabera, kanpaina berrirako funtsezko erronka teknikoetako bat ekoizpen faktore horien erabileran ahalik eta eraginkortasun handiena lortzea izango da.
Energia hazkuntzaren garapenak energia industriaren prezioak baldintzatzen dituela ere aipatu da, alegia, energia industriak egungo elikagaien prezioen goranzko joeran eragiten duela. Hala ere, etorkizunari begira, aukerak onargarriak direla dirudite, nola elektrizitatea sortzeko biomasaren ekoizpenerako, hala biodiesela sortzeko koltzaren ekoizpenerako ere (komunitate merkaturako). 

Beste alde batetik, zerealen salneurriek hazkunde nabarmena izan dute, eta kasu batzuetan, % 50eko aldea. Kanpaina honetan, nekazariaren ekoizpen inbertsioa % 30-40 handiagoa izango da (hala da jada). Ereiterako orduan, ordea, ziurgabetasuna dago oraindik salmenta prezioan. Zerealen prezioek gaur egun duten hegazkortasuna kontuan hartuta, inork ez daki 2009ko ekaineko salmenta prezioa zein izango den.
Datorren udazkeneko ereintzarako orientazioak
2006ko erreferentziekin alderatuta, ongarritzearen kostua bikoiztu eta hirukoiztu dela kontuan hartuta, nekazariak nitrogenoaren, fosforoaren eta potasioaren erabilera eraginkorra egitera behartuta daude, kostua murrizteko eta mozkin handiagoak lortzeko. 
Laburbilduz, ITGAren gomendioak honako eremu hauetan zehazten dira:
- ITGAk proposatutako metodoan oinarrituta, fosforoarekin ongarritzea. Metodo hori lursaila aztertzean oinarrituta dago, izan ere, lursail aberatsetan (lursailen % 50) ongarri hori ia erabat aurrez daitekeelako.
- Nitrogenoaren egungo prezioak kontuan hartuta, kurba ekonomikoak berregokitzea, nitrogenozko ongarritzea 10 kgN/ha-ra murriztuta.
- Ongarri organikoak aprobetxatzea (mindak, lohiak, etab.), ongarri mineralen kopurua nabarmenki aurrezteko.
Bestalde, hurrengo kanpainara begira, gariaren eta garagarraren monolaborantza dela eta, laboreak dibertsifikatzeko beharra ikusi da. Aukera hori nekazari askok hartzen dute aintzat. Hala ere, lekadunek gainbehera izan dute azken kanpainetan, udaberrian gehiegizko euriteak izan direlako. Koltzak eta ekiloreak prezio ona dutela kontuan hartuta, olio aleen aukera interesgarria izan daiteke.
Gari bigun mota berriei dagokienez, ITGAk “Nogal” eta “Paledor” nabarmendu ditu, etekin ona ematen dutelako ziklo luzean. Ziklo laburrerako, berriz, “Sensas” nabarmendu du. Hostoen osasun ona dela eta, “Nogal” eta “Inoui” gailentzen dira.
Garagarrari dagokionez, “Cierzo” motaren etekin ona nabarmendu behar da, sei lerroko klaseetan. Beren etekin eta egokitzapen onagatik, berriz, “Meseta” eta “Opal” gailentzen dira. 
Oloetan, aldiz, “Aintree”, “Orblanche” eta “Chapline” moten etekin ona bermatuta dago. “Calatrava”ren portaera ona ere nabarmendu behar da, lurrean gutxi etzaten delako.

